
閩南語短篇小說　教師組

成熟的、深刻的、予人感心的社會人生書寫

宋澤萊

今年，教師組小說的水準真懸，hām 往年真無相共，tī 社會、人生頂
面的刻劃真正深刻，予讀者產生真濟感受。

得獎的有 3 篇作品。
首先來講〈八卦紅之心〉這篇。
所謂「八卦紅」這種盆栽的植物，是一種會凍予人做欣賞，也會凍絞

汁來啉治療精神病的一種植物。
這篇作品表面是寫一位叫做淑美的查某老師 kah 家庭每一个人的歹關

係。大約寫伊 kah 阿嫂未合、對兩個查某囝傷過頭嚴厲的管教、對 ta-ke
的不滿、對慢慢變成植物人的翁婿的失望……等等，內容真豐富。小說的
最後，作者閣安排一番的佛教大道理，用來掩崁故事的悲慘性。不過，事
實上這是一篇真悲慘的家庭小說，「躁鬱症」這種症頭予這个家庭陷落不
幸之中。淑美老師的躁鬱症應該是老爸茂生仔傳予伊的，茂生仔是一个有
暴力傾向的酒鬼，時常打某打子，後來 in 某只好逃走，無閣倒轉來。淑
美老師 tī 破碎的家庭中長大成人，結婚後，也開始有躁鬱症，伊 hām 家
庭所有的人攏未合，雖然逐个人攏真照顧伊，伊猶原對每一个人無客氣。
伊管教查某囝的手段激烈，兩个查某囝攏有壓力。淑美的躁鬱症又閣傳予
大查某囝芝蘭，芝蘭本性有孝，為著 beh 治好阿母的病，伊去讀醫學院，
但是想袂夠伊家己也致著躁鬱症，tī 課業的壓力下吊脰自殺。這是一篇非
常恐佈的病理小說，予人想著法國作家左拉的自然主義小說──專門書寫
家族的遺傳病安怎消滅一個家族的故事。〈八卦紅之心〉這篇小說的出

現，正式宣告自然主義進入臺語小說的範圍內，對於臺語小說史的發展真
重要，值得台文界注意。

※ 　 ※ 　 ※
另有一篇叫做〈樓尾頂的馬達〉。表面上寫一個身為翁婿的科技新貴

3 年家庭婚姻生活，看起來這位翁婿 kan-na 是小說的主角；但是小說的目
的事實上是反映身為查某人的流浪教師的困境。這个家庭主婦，師範學校
畢業，有教師證，但是揣袂著教書的空課。因為教師缺真少，伊 tī 婚前、
婚後拚命考試，猶原考未入任何一間學校。到最後，伊只好去參加流浪教
師協會，做義工，替流浪教師爭取權利。伊的拍拚並無得到家庭的支持，
閣予翁婿打一擺，實在悲哀。這篇小說正確反映近年流浪教師的困境，書
寫深刻，予人真有感受，當然是一篇真了不起的反映社會的小說。

※ 　 ※ 　 ※
閣有一篇小說叫做〈廖董的〉。故事的主角姓廖，手中有袂少的土地，

tī 都市化的致蔭之下變成一个「田僑仔」：也就是講會當賣土地變做億萬
大好額人的人。不過，這个人有風流愛查某的症頭。有一群酒矸朋友想要
將伊手中的土地輕鬆奪過來，就招待伊到「金錢豹」彼種風月場所去耍查
某，向伊下手。好佳哉伊最後會當看清事實，了解彼陣林投竹刺的詭計，
決定將土地登記予伊的查某人，結束這場鬧劇。這篇小說反映了臺灣社會
的浮面現象，像一幅「浮世繪」仝款，將紙醉金迷、虛華酒國……種種現
代社會現象寫 kah 真精彩，確實無簡單！

※ 　 ※ 　 ※
還有幾若篇沒進入名次的小說攏寫了未 bái，實在是一擺豐收的徵文

比賽，希望下擺有比較濟的名次會凍予 tsia-ê 小說得獎。

